
Osasunbidean euskarak lekua izateko, sinadura eske hasi dira 

Estellerriko osasun etxeetan eta ospitalean euskararen erabilera bultzatzeko eskatu dute AEK-k, EHEk eta LAB sindikatuak 

irene arrizurieta - IRUÑEA 

Nafarroako Osasunbidean euskararen erabilera bultzatzeko kanpaina abiatu dute AEK-k, EHEk eta LAB sindikatuak. Kanpaina Estellerrian hasi dute. Sinadurak biltzen ari dira inguruko lantegi, ikastetxe eta erietxeetan. Euskararen Legeak esaten duena betetzea «besterik» ez dutela eskatzen azpimarratu dute kanpainaren sustatzaileek. Prentsaren aurreko agerraldia egin zuten atzo horretarako. 

Lizarrako Garcia Orkoien ospitalean izan zen prentsaurrekoa. Aurkezpen txukuna egiteko aukerarik ez zuten izan, zuzendaritzak ez baitzien ez mahairik ez aulkirik utzi. AEK-k, EHEk eta LABek abiatu duten kanpainak hiru eskaera ditu. Lehenik, Osasunbidean langileak euskalduntzeko aurrekontua eguneratzea. Bigarrenik, erietxe eta ospitaleetako horma-irudiak eta papergintza bi hizkuntzetan, euskaraz eta gaztelaniaz, agertzea. Eta hirugarrenik, zentro guztietan zirkuitu elebidunak jartzea, gaixoak berak nahi duen hizkuntzan artatua izateko aukera edukitzeko. 
Antolatzaileak : «Gure eskubidea da» 

«Lizarran eremu mistoan gaude. Legearen arabera, eskatzen ari garena gure eskubidea da», gogoratu zuen Susana Bidarte AEK-ko Lizarrako ordezkariak atzo aurkezpenean. Bidartek gogoratu zuen zortzi urte joan direla administrazio publikoko sindikatu guztiek, ELA, LAB, CCOO, UGT eta AFAPNAk, osasun sarean euskara bultzatzeko akordioa sinatu zutenetik. Hitzarmena ez dela betetzen ari ohartarazi zuen. «Osasunbideko zentro guztietan zirkuitu elebidunak jartzeko akordioa hitzartu zuten, baina geldirik dago», salatu zuen AEK-ko ordezkariak. Aramendiak Estellerriko euskal hiztunen egoera aipatu zuen. «Lizarran eta inguruko herrietan euskal hiztun asko gaude. Hiru ikastoletan mila ikasle inguru daude, eta D ereduan ere hainbat ikasle daude. Gisa berean, euskaltegian ere hainbat heldu euskaldundu dira, baina ez dago horiek guztiak euskaraz artatzeko modurik», arbuiatu zuen. 

Datorren ostegunean Lizarran azoka eguna dela eta, sinadurak biltzeko mahaia jarriko dute Nafarroa Beherea kalean eta Foruen Plaza inguruan. Hitzordu horretara agertu ezin direlako sinatzeko modurik ez dutenek LABen egoitzatik pasatzeko aukera izango dute, edo AEKrenetik. Sinadurak jasoko dituzte bietan. 





 

z Hitzordua 

11:00 

Elkarretaratzea: Osasunbideak euskara sustatzeko kanpainaren bultzatzaile dira AEK, EHE eta LAB sindikatua. Guztiek batera elkarretaratzea antolatu dute Lizarrako Garcia Orkoien ospitaleko atarian heldu den ostiralerako. 11:00etan izango da hitzordua. Kontzentrazioaren ondotik, ospitaleko erregistroan sartuko dituzte kanpainan lortutako sinadurak. 
